
Конда́к 1.
Избра́нной от все́х родо́в Бо́жией Ма́тери и Цари́це, ми́лостиво вне́млющей моли́твам боля́щих, и от водны́х исто́чников то́ки целе́бныя излива́ющей стра́ждущим, благода́рственное прино́сим пе́ние. Ты́ же, всеми́лостивая Цели́тельнице, приклони́ся благоутро́бно гла́сом на́шим хвале́бным и от вся́ких неду́гов душе́вных и теле́сных свободи́ на́с, зову́щих:
Ра́дуйся, Живоно́сный Исто́чниче, вся́ на́ша боле́зни исцеля́ющая.
И́кос 1.
А́нгели святи́и благогове́йно Тебе́ слу́жат и вси́ небожи́тели немо́лчными гла́сы Тя́ ублажа́ют, Богоро́дице Де́во, я́ко Роди́тельницу Царя́ Христа́ Бо́га. Мы́ же гре́шнии, подража́ти и́м дерза́юще, мо́лимся Ти́: сподо́би на́с непреста́нно Тебе́ возноси́ти благодаре́ния за премно́гую ми́лость Твою́ ко всему́ ро́ду христиа́нскому. А́ще и недоумева́ет вся́к язы́к восхвали́ти Тя́ по достоя́нию, но, ве́дуще бла́гость Твою́, и мы́, недосто́йнии служи́телие Твои́, дерзнове́нно отве́рзем уста́ на́ша, и напо́лнятся ду́ха, и досто́йное отры́гнем похва́льное сло́во, Цари́це Бо́жией Ма́тери зову́ще такова́я:
Ра́дуйся, благослове́нная в жена́х Де́во благода́тная; ра́дуйся, Всевы́шняго Бо́га Ма́ти, Ду́ха Свята́го пребыва́ние.
Ра́дуйся, да́ра Бо́жия благода́ти исто́чниче преизоби́льный; ра́дуйся, чуде́с реко́ присносу́щная.
Ра́дуйся, исто́чниче ра́дости непреста́нныя; ра́дуйся, исто́чниче ми́лости неизсяка́емыя.
Ра́дуйся, моли́твы все́х христиа́н прие́млющая; ра́дуйся, и са́мых отча́янных гре́шников моле́ния не отверга́ющая.
Ра́дуйся, оби́димых засту́пнице; ра́дуйся, печа́льных уте́шительнице.
Ра́дуйся, бе́дствующих помо́щнице; ра́дуйся, заблужда́ющих наста́внице.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 2.
Ви́дящи, премилосе́рдая Ма́ти Бо́жия, земно́е ско́рбное житие́ на́ше, не́мощи и боле́зни, благоизво́лила еси́ проявля́ти ми́лости Твоя́ к на́м, исцеля́ющи ду́ши и телеса́ стра́ждущих; оба́че и мы́ с ра́достию несказа́нною припа́даем к Тебе́, Влады́чице, и из глубины́ души́ благодари́м Тя́, на́шу ди́вную цели́тельницу, воспева́юще Бо́гу: Аллилу́иа.
И́кос 2.
Ра́зум челове́ческий вои́стину превзошла́ е́сть любо́вь Твоя́ ко все́м неду́жным, егда́ ми́лостиво призре́ла еси́ на стра́ждущаго слепца́, томи́вшагося в лесно́й ча́щи и повеле́ла еси́ царю́ Льву́ почерпну́ти воды́ от живоно́снаго исто́чника Твоего́ и утоли́ти жа́жду слепа́го, да вси́, ве́дуще Твое́ сострада́ние к стра́ждущим, пе́сненно Тебе́ вопию́т:
Ра́дуйся, ско́рбь на́шу в ра́дость претворя́ющая; ра́дуйся, оста́вленных врачми́ на Свои́ всемо́щнеи ру́це прие́млющая.
Ра́дуйся, милосе́рдая все́х на́с о Христе́ Ма́ти; ра́дуйся, презре́нных и отве́рженных от поги́бели избавля́ющая.
Ра́дуйся, сердца́ злы́х челове́к умягча́ющая; ра́дуйся, от клеветы́ и досажде́ния и ины́х бе́д спаса́ющая.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 3.
Си́ла благода́ти Бо́жией осеня́ет все́х, с ве́рою и благогове́нием прибега́ющих к Твоему́, Пречи́стая Госпоже́ Богоро́дице, предста́тельству; те́мже и мы́ к Тебе́, Всеми́лостивейшая Покрови́тельнице на́ша, прихо́дим и уми́льно зове́м: научи́ на́с прославля́ти всечестно́е и всехва́льное и́мя Твое́ и досто́йно воспева́ти Бо́гу: Аллилу́иа.
И́кос 3.
Иму́щи к ро́ду христиа́нскому Ма́тернее милосе́рдие, все́м с ве́рою и упова́нием прибега́ющим к Тебе́ подае́ши ру́ку по́мощи, Влады́чице: боля́щим исцеле́ние, стра́ждущим осла́бу, слепы́м прозре́ние, разсла́бленным укрепле́ние, скорбя́щим утеше́ние, и все́м коего́ждо потре́бу подае́ши. О Бо́жия Ма́ти, со умиле́нием к Тебе́ припа́даем и бога́тыя Твоея́ ми́лости ожида́юще, усе́рдно та́ко вопие́м:
Ра́дуйся, ра́досте на́ша, Е́юже сле́зы от оче́й отъе́млются на́ших; ра́дуйся, неча́янную ра́дость ве́рным да́рующая.
Ра́дуйся, я́ко Тобо́ю на́ша блага́я жела́ния исполня́ются; ра́дуйся, я́ко мно́го мо́жет моли́тва Твоя́ пред Сы́ном Твои́м и Бо́гом.
Ра́дуйся, благослове́ние домо́в и семе́йств благочести́вых; ра́дуйся, отра́до на́ша и ди́вное о на́с попече́ние.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 4.
Бу́рею мно́гих бе́д одержи́мым на́м помога́еши, Влады́чице, и́бо всегда́ пред Госпо́дним престо́лом стои́ши и, воздви́гши ру́це Свои́, мо́лишися, я́ко да на́шу недосто́йную моли́тву прии́мет Госпо́дь, Ца́рь сла́вы, и испо́лнит проше́ния призыва́ющих и́мя Твое́ свято́е, зову́щих Сы́ну Твоему́: Аллилу́иа.
И́кос 4.
Слы́ша ца́рь Ле́в гла́с Тво́й боже́ственный, Пресвята́я Влады́чице, повелева́ющий пома́зати о́чи слепо́му водо́ю исто́чника и сотвори́, я́коже гла́с Тво́й повеле́, и а́бие прозре́в слепе́ц, позна́ Тя́ сострада́тельницу бы́ти все́м немощству́ющим, с ве́рою прося́щим у Тебе́ по́мощи и в боле́знех исцеле́ние, и созда́ та́мо у Твоего́ исто́чника хра́м и́мени свято́му Твоему́, да вси́, получи́вше Твою́ ми́лость, непреста́нно благода́рственно сла́вят Тя́, Богоро́дице, та́ко:
Ра́дуйся, благода́тный Исто́чниче, источа́яй на́м неоску́дныя ми́лости; ра́дуйся, избавля́ющая на́с от бе́д.
Ра́дуйся, ненаде́жных наде́ждо; ра́дуйся, скорбя́щих отра́до.
Ра́дуйся, Ма́ти Бо́га Вы́шняго; ра́дуйся, я́ко за все́х Ты́ мо́лиши Сы́на Твоего́, Христа́ Бо́га на́шего.
Ра́дуйся, все́х скорбя́щих и боле́знующих уте́шительнице; ра́дуйся, все́х не́мощей теле́сных и душе́вных исцели́тельнице.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 5.
Благода́тная врачева́ния Ты́ изоби́льно подае́ши все́м немощству́ющим, сего́ ра́ди Тебе́, боже́ственной цели́тельнице, на освяще́нных Тобо́ю водны́х исто́чницех хра́ми созида́ются, Пресвята́я Де́во, да вси́ ве́рнии дово́льно наслажда́ются зна́меньми Твоея́ ми́лости, ея́же не лиши́ и на́с, смире́нных ча́д Твои́х, по до́лгу воспева́ющих и вопию́щих чуде́с творцу́ Бо́гу: Аллилу́иа.
И́кос 5.
Ви́дим Животво́рный исто́чник, Влады́чице, я́ко вои́стину втору́ю Силоа́мскую купе́ль, в не́йже вся́ боле́зни на́ша исцеля́ются и не то́кмо еди́ною в ле́то и пе́рвым входя́щим здра́вие те́ла подае́ши, но всегда́ вся́кий неду́г и вся́ку я́зву душе́вную и теле́сную врачу́еши с ве́рою и любо́вию к Тебе́ прибега́ющих, сего́ ра́ди вопие́м Ти́:
Ра́дуйся, неусы́пная на́ша Предста́тельнице пред Бо́гом; ра́дуйся, я́ко свеща́ неугаси́мая, в моли́твах за на́с у престо́ла Госпо́дня при́сно горя́щая.
Ра́дуйся, Ма́ти милосе́рдия и щедро́т; ра́дуйся, во вре́мя безпомо́щия на́шего, егда́ бе́дствуем и не и́мамы помога́ющаго, на по́мощь на́м ускоря́ющая.
Ра́дуйся, в де́нь отча́яния на́шего от обдержа́щих на́с неду́гов и скорбе́й матери́нски утеша́ющая; ра́дуйся, от растлева́ющих ду́шу и те́ло собла́знов сохраня́ющая.
Ра́дуйся, от внеза́пныя сме́рти избавля́ющая; ра́дуйся, при кончи́не на́шей прича́стия Святы́х Та́ин сподобля́ющая.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 6.
Пропове́дует Це́рковь Христо́ва чудеса́ Твоя́, Богоро́дице, я́ко песка́ морска́го и зве́зд небе́сных мно́жае су́ть; от восто́ка бо и до за́пада хва́льно и́мя Твое́ чудесы́, и не́сть гра́да или́ страны́, иде́же не соверши́ся Тобо́ю де́йство си́лы Бо́жия во избавле́ние и спасе́ние, просвеще́ние и исцеле́ние люде́й христиа́нских. Наипа́че же обы́кла еси́ чудотвори́ти чрез водно́е естество́; свяще́нным призыва́нием Твоего́ Свята́го и́мене оби́льно излива́еши струю́ ми́лости на все́х стра́ждущих; да́руй у́бо все́м с ве́рою причаща́ющимся или́ кропя́щимся свято́ю водо́ю соверше́нное исцеле́ние, да славосло́вим Тя́ и Сы́ну Твоему́ Христу́ Спаси́телю зове́м: Аллилу́иа.
И́кос 6.
Возсия́ла еси́ в животво́рнем исто́чнице Твое́м, Пресвята́я Влады́чице, то́ки благода́тных исцеле́ний все́м стра́ждущим от разли́чных неду́гов, и в на́шей стране́ све́тиши све́том чуде́с и ми́лостей; притека́ющии бо к Тебе́ и скорбе́й избавле́ние, и неду́гов исцеле́ние, и ра́дости вся́кия исполне́ние прие́млют; о Госпоже́ Цари́це и Влады́чице, Ты́ всегда́ воздвиза́еши ру́це Свои́ на умоле́ние пред Сы́ном Твои́м и Бо́гом, услы́ши и ны́не на́с, усе́рдно вопию́щих к Тебе́ такова́я:
Ра́дуйся, животво́рныя воды́ исто́чниче неистощи́мый; ра́дуйся, ба́не, омыва́ющая грехо́вную скве́рну.
Ра́дуйся, скорбе́й на́ших услажде́ние; ра́дуйся, печа́лей на́ших утоле́ние.
Ра́дуйся, боле́зней на́ших врачева́ние; ра́дуйся, от вся́ких бе́д на́ших избавле́ние.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 7.
Хотя́щи все́м показа́ти любо́вь Твою́ ве́лию к стра́ждущим лю́дям, Богоро́дице преблага́я, благоизво́лила еси́ в водно́м естестве́ прояви́ти Твою́ цели́тельную си́лу и дарова́ла еси́ животво́рную благода́ть водно́му исто́чнику в ча́щи лесно́й во исцеле́ние слепа́го, и научи́ла и на́с и́мя Твое́ свято́е пред се́ю водо́ю призыва́ти, ве́рующе и дерзнове́нно упова́юще, я́ко и ны́не воде́ се́й ми́лостивно да́руеши ту́ же благода́тную си́лу и исцеля́еши е́ю все́х на́с стра́ждущих, да благода́рственно во ве́ки о Тебе́ вопию́т лю́дие Бо́гу: Аллилу́иа.
И́кос 7.
Ди́вная показа́л еси́ дела́ Твоя́ в Пречи́стей Ма́тери, Го́споди, и ди́вными чудесы́ преизоби́лующий дарова́л еси́ на́м Ея́ исто́чник, да, в водны́х струя́х его́ изоби́льно че́рплюще благода́тная врачева́ния, вси́ немощни́и Твои́ лю́ди ве́рою серде́чною и от души́ любо́вию прославля́ют небе́сную цели́тельницу, Всесвяту́ю Ма́терь Твою́, и зову́т такова́я:
Ра́дуйся, алава́стре врачева́ния, на вся́кий неду́г врачевство́ содержа́й; ра́дуйся, милосе́рдная Цели́тельнице все́х немоще́й душе́вных и теле́сных.
Ра́дуйся, у́зы грехо́вныя ка́ющихся гре́шников разреша́ющая; ра́дуйся, о все́м ми́ре усе́рдная предста́тельнице.
Ра́дуйся, скорбя́щих ма́терей ти́хое весе́лие; ра́дуйся, ве́чною ра́достию на́с одева́ющая.
Ра́дуйся, вдови́ц заступле́ние; ра́дуйся, безпомо́щных сиро́т благосе́рдое призре́ние.
Ра́дуйся, де́тем, неудо́бь уча́щимся, ра́зум даю́щая; ра́дуйся, ю́ности охрани́тельнице.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 8.
Стра́нно е́сть ви́дети, я́ко водны́й Тво́й исто́чник, Влады́чице, чудотво́рное де́йство явля́ет и вся́кия боле́зни исцеля́ет все́м; те́мже, познаю́ще си́лу Бо́жию по Твоему́ ми́лостивному предста́тельству, прославля́юще Го́спода Бо́га, с ве́рою и умиле́нием пое́м Ему́: Аллилу́иа.
И́кос 8.
Все́ земно́е житие́ на́ше зде́ боле́зненно е́сть и сле́зно от клеветы́, досажде́ния, укори́зны и ины́х мно́гих бе́д и напа́стей; немо́тствует бо те́ло, изнемога́ет и ду́х на́ш. К Тебе́ у́бо прибега́ем, Богома́ти, пред Твои́м пречи́стым о́бразом припа́дающе, мо́лимся: испо́лни ра́достию сердца́ на́ша, да вопие́м Ти́:
Ра́дуйся, Цари́це не́ба и земли́; ра́дуйся, с Сы́ном Твои́м и Бо́гом ве́чно ца́рствующая и Ему́ же о на́с моле́ния принося́щая.
Ра́дуйся, все́х к Тебе́ прибега́ющих ми́лостию Твое́ю покрыва́ющая; ра́дуйся, все́х ра́досте, печа́ли на́ша утоля́ющая.
Ра́дуйся, непра́ведно гони́мых и оби́димых засту́пнице; ра́дуйся, гоня́щих и оби́дящих пра́ведная отмсти́тельнице.
Ра́дуйся, Ми́лостивная, на́с до́бре ми́лующая; ра́дуйся, отча́янных на пу́ть и́стины направля́ющая и к Бо́гу возводя́щая.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 9.
Вся́кая жите́йская в ми́ре се́м сла́дость печа́ли быва́ет прича́стна: сла́ва пременя́ется, бога́тство безсле́дно прехо́дит, здра́вие и красота́ теле́сная увяда́ют, дру́зи и и́скреннии отъе́млются; о Милосе́рдная, услади́ и на́ша ско́рби, подаю́щи на́м и́стинную ра́дость, вопию́щим к Бо́гу: Аллилу́иа.
И́кос 9.
Вети́йствуяй язы́к не мо́жет изрещи́ ве́лию сла́ву Твою́, Богоро́дице, е́юже Ты́ просла́вилася еси́ в ди́вных де́лех Твоего́ милосе́рдия к ро́ду христиа́нскому; о Ма́ти Бо́жия, Ма́ти Всеблага́я, милосе́рдию Твоему́ не́сть конца́ и вели́чие Твое́ кто́ испове́сть? Да бу́дет же всесвято́е и́мя Твое́ во ве́к преблагослове́нно и да бу́дет с Тобо́ю сла́ва, досто́йная вели́чия святе́йшаго и́мене Твоего́, от на́с же недосто́йных приими́ арха́нгельский гла́с:
Ра́дуйся, Благода́тная, я́ко Госпо́дь с Тобо́ю; ра́дуйся, благослове́нная в жена́х.
Ра́дуйся, обре́тшая благода́ть у Бо́га; ра́дуйся, освяще́нная Ду́хом Святы́м.
Ра́дуйся, осене́нная си́лою Всевы́шняго Бо́га; ра́дуйся, богоизбра́нная Отрокови́це, Присноде́во.
Ра́дуйся, Неве́сто Неневе́стная; ра́дуйся, ве́рная рабо́ Госпо́дня.
Ра́дуйся, я́ко Тя́ ублажа́ют вси́ наро́ди земни́и; ра́дуйся, Роди́тельнице Небе́снаго Врача́.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 10.
Спасти́ хотя́щи мно́гия от находя́щих зо́л, скорбе́й и боле́зней, дарова́ла еси́ на́м цели́тельную благода́ть в воде́, освяще́нной призыва́нием и́мене Твоего́ свята́го, те́мже мно́зи ско́рое получа́ют исцеле́ние: слепи́и прозрева́ют, хро́мии хо́дят, разсла́бленнии возстаю́т, бесну́ющиися исцеля́ются, земли́ плодоно́сие подае́тся, лю́дие от смертно́сныя я́звы, внеза́пныя сме́рти и наси́льственнаго уби́йства избавля́ются, гра́ди, ве́си и до́мы от огня́ и мо́лнии спаса́ются. О Пресвята́я Ма́ти Бо́жия, кто́ не ублажи́т Тя́, кто́ не воспое́т Твоя́ сла́вная чудеса́? Те́мже и мы́, прославля́юще Бо́га, даю́щаго на́м таковы́я ми́лости по Твоему́ предста́тельству, велича́юще Тя́, вопие́м Ему́: Аллилу́иа.
И́кос 10.
Стена́ еси́ необори́мая и исто́чник ми́лостей и чуде́с, Всеблага́я Влады́чице Богоро́дице, все́м к Твоему́ покро́ву прибега́ющим, те́мже мо́лим Тя́, заступи́ и спаси́ с любо́вию к Тебе́ взыва́ющих такова́я:
Ра́дуйся, я́ко Ты́ еси́ моли́твенница на́ша к Бо́гу усе́рдная; ра́дуйся, я́ко Ма́терняя Твоя́ моли́тва мно́го мо́жет, Влады́ку Христа́ умилостивля́ющи.
Ра́дуйся, предаю́щихся уны́нию и ско́рби в наде́жде утвержда́ющая; ра́дуйся, наше́дший на на́с о́блак грехо́вных страсте́й ско́ро разгоня́ющая.
Ра́дуйся, сла́вящих Тя́ прославля́ющая; ра́дуйся, отверга́ющих Тя́ посрамля́ющая и, я́ко пра́х, от земли́ и́х развева́ющая.
Ра́дуйся, ско́рбных роди́телей в лише́нии ча́д и́х утеша́ющая благода́тною Твое́ю по́мощию; ра́дуйся, Цели́тельнице на́ша в страда́ниих теле́сных и блага́я Уте́шительнице в печа́лех на́ших душе́вных.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 11.
Пе́ние всеумиле́нное приими́ от на́с, Небе́сная Цари́це, и моли́тву, приноси́мую Тебе́, Де́во Богоро́дице, услы́ши. К Тебе́ бо в напа́стех и ско́рбех прибега́ем и пред Тобо́ю в беда́х на́ших сле́зы пролива́ем и мо́лимся: уврачу́й на́ша боле́зни и утоли́ печа́ли все́х вопию́щих о Тебе́ Бо́гу: Аллилу́иа.
И́кос 11.
Светопода́тельная свеща́, возжже́нная Ду́хом Святы́м для озаре́ния су́щих во тьме́ греха́ и юдо́ли пла́ча, Ты́ еси́, Пресвята́я Де́во; све́тлыми бо луча́ми чуде́с Твои́х просвеща́еши все́х на́с, помраче́нных грехо́вною мгло́ю, и приво́диши к немо́лчному славосло́вию Твоего́ пресвята́го и́мене, сего́ ра́ди вопие́м Ти́ та́ко:
Ра́дуйся, в посте́ и моли́тве и богомы́слии всегда́ на́м спребыва́ющая; ра́дуйся, в ча́с недоуме́ния мы́сль благу́ю на се́рдце полага́ющая.
Ра́дуйся, Ма́ти Све́та и́стиннаго; ра́дуйся, со́лнце пра́вды, на́с облиста́ющее.
Ра́дуйся, наста́внице непоро́чнаго де́вства; ра́дуйся, храни́тельнице ревну́ющих о чистоте́.
Ра́дуйся, де́в велича́ние; ра́дуйся, ни́щих пита́тельнице и наги́х одея́ние.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 12.
Благода́ти Твоея́ живоно́сный исто́чник иму́ще, Пресвята́я Де́во, к Тебе́ прибега́ем, я́ко неруши́мей стене́ и предста́тельству. При́зри благосе́рдием, Пресвята́я Богоро́дице, на лю́тое на́ше озлобле́ние и исцели́ ду́ш и теле́с на́ших ско́рби и боле́зни, да зове́м о Тебе́ Бо́гу: Аллилу́иа.
И́кос 12.
Пою́ще неизрече́нное Ма́тернее Твое́ милосе́рдие к стра́ждущим, хва́лим Тя́, я́ко живоно́сный исто́чник благода́тных врачева́ний, я́ко неистощи́мую реку́ чуде́с, я́ко бе́здну ми́лости и щедро́т и все́ упова́ние по Бо́зе возлага́ем на Тя́ и в се́й, и в бу́дущей жи́зни и, прославля́юще Тя́, вопие́м:
Ра́дуйся, христиа́н непосты́дное упова́ние; ра́дуйся, ве́рная спору́чнице о на́с пред Бо́гом.
Ра́дуйся, ненаде́жных наде́яние; ра́дуйся, и́стинное спасе́ние малоду́шных и отча́янных.
Ра́дуйся, уте́шительнице во вся́кой ско́рби; ра́дуйся, из глубины́ поги́бели спаса́ющая.
Ра́дуйся, отра́до в де́нь сме́рти; ра́дуйся, еди́ная наде́ждо и по сме́рти.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 13
О всепе́тая Ма́ти, Небе́сная Цари́це и Влады́чице, Де́во Богоро́дице, ро́ждшая на́м Христа́, Сы́на Бо́жия, изво́лившаго, на́шего ра́ди спасе́ния, сни́ти на зе́млю и воплоти́тися от Ду́ха Свя́та и от Тебе́, Пресвяты́я Де́вы, и вочелове́читися; услы́ши на́ша усе́рдныя моли́твы и все́х зде́сь предстоя́щих, со слеза́ми и воздыха́ньми моля́щихся, поми́луй. Да́руй на́м все́м по коего́ждо проше́нию по́мощи, да никто́же от на́с оты́дет от Твоего́ боже́ственнаго ли́ка то́щ и не услы́шан, но вси́, получи́вше Твоя́ ми́лости, благода́рственно о Тебе́ вопие́м на́шему Бо́гу: Аллилу́иа.
Этот конда́к чита́ется три́жды, зате́м и́кос 1-й и конда́к 1-й.
И́кос 1.
А́нгели святи́и благогове́йно Тебе́ слу́жат и вси́ небожи́тели немо́лчными гла́сы Тя́ ублажа́ют, Богоро́дице Де́во, я́ко Роди́тельницу Царя́ Христа́ Бо́га. Мы́ же гре́шнии, подража́ти и́м дерза́юще, мо́лимся Ти́: сподо́би на́с непреста́нно Тебе́ возноси́ти благодаре́ния за премно́гую ми́лость Твою́ ко всему́ ро́ду христиа́нскому. А́ще и недоумева́ет вся́к язы́к восхвали́ти Тя́ по достоя́нию, но, ве́дуще бла́гость Твою́, и мы́, недосто́йнии служи́телие Твои́, дерзнове́нно отве́рзем уста́ на́ша, и напо́лнятся ду́ха, и досто́йное отры́гнем похва́льное сло́во, Цари́це Бо́жией Ма́тери зову́ще такова́я:
Ра́дуйся, благослове́нная в жена́х Де́во благода́тная; ра́дуйся, Всевы́шняго Бо́га Ма́ти, Ду́ха Свята́го пребыва́ние.
Ра́дуйся, да́ра Бо́жия благода́ти исто́чниче преизоби́льный; ра́дуйся, чуде́с реко́ присносу́щная.
Ра́дуйся, исто́чниче ра́дости непреста́нныя; ра́дуйся, исто́чниче ми́лости неизсяка́емыя.
Ра́дуйся, моли́твы все́х христиа́н прие́млющая; ра́дуйся, и са́мых отча́янных гре́шников моле́ния не отверга́ющая.
Ра́дуйся, оби́димых засту́пнице; ра́дуйся, печа́льных уте́шительнице.
Ра́дуйся, бе́дствующих помо́щнице; ра́дуйся, заблужда́ющих наста́внице.
Ра́дуйся, Живоно́сный Исто́чниче, вся́ на́ша боле́зни исцеля́ющая.
Конда́к 1.
Избра́нной от все́х родо́в Бо́жией Ма́тери и Цари́це, ми́лостиво вне́млющей моли́твам боля́щих, и от водны́х исто́чников то́ки целе́бныя излива́ющей стра́ждущим, благода́рственное прино́сим пе́ние. Ты́ же, всеми́лостивая Цели́тельнице, приклони́ся благоутро́бно гла́сом на́шим хвале́бным и от вся́ких неду́гов душе́вных и теле́сных свободи́ на́с, зову́щих:
Ра́дуйся, Живоно́сный Исто́чниче, вся́ на́ша боле́зни исцеля́ющая.
Моли́тва.
О Пресвята́я Де́во, Ма́ти Го́спода на́шего Иису́са Христа́! Ты́ еси́ Ма́ти и покрови́тельница все́х к Тебе́ прибега́ющих, при́зри с благосе́рдием на моли́твы гре́шных и смире́нных ча́д Твои́х. Ты́, имену́емая Живоно́сный Исто́чник благода́тных врачева́ний, исцели́ боле́зни стра́ждущих и умоли́ Сы́на Твоего́, Го́спода на́шего Иису́са Христа́, да низпо́слет и все́м притека́ющим к Тебе́ здра́вие душе́вное и теле́сное и, прости́в на́м во́льная и нево́льная согреше́ния на́ша, да́рует на́м вся́ я́же к ве́чней и вре́менней жи́зни потре́бная. Ты́ еси́ все́х скорбя́щих ра́дость, услы́ши на́с, ско́рбных; Ты́ еси́ утоле́ние печа́ли, утоли́ и на́шу печа́ль; Ты́ еси́ взыска́ние поги́бших, не попусти́ и на́м поги́бнути в бе́здне грехо́в на́ших, но всегда́ избавля́й на́с от вся́ких скорбе́й и напа́стей и вся́каго зла́го обстоя́ния. Е́й, Цари́це на́ша преблага́я, наде́ждо на́ша несокруши́мая и засту́пнице необори́мая, не отврати́ лица́ Твоего́ от на́с за мно́жество прегреше́ний на́ших, но простри́ на́м ру́це Ма́терняго милосе́рдия Твоего́ и сотвори́ с на́ми зна́мение ми́лости Твоея́ во бла́го: яви́ на́м по́мощь Твою́ и благопоспеши́ во вся́ком де́ле благо́м. От вся́каго же начина́ния грехо́внаго и помышле́ния лука́ваго отврати́ на́с, да всегда́ сла́вим пречестно́е и́мя Твое́, велича́юще Бо́га Отца́ и Сы́на Единоро́днаго Го́спода Иису́са Христа́ и Животворя́щаго Свята́го Ду́ха со все́ми святы́ми во ве́ки веко́в. Ами́нь.

